


























































































  

बढ़ें और जैसे-जैसे राग-द्वेष घटें, वैसे ही ज्ञान भी कम होता जाये, किन्तु यहाँ तो विपरीत ही 

दिखाई देता है । अर्थात्‌ जैसे-जैसे स्वभाव के लक्ष से ज्ञान बढ़ता जाता है, वैसे ही राग-द्वेष दूर होते 
जाते हैं, इसलिये राग-द्वेष, ज्ञान का उपाय नहीं है, और ज्ञान में राग-द्वेष नहीं हैं| अन्य प्रकार से 

कहा जाये तो ज्ञान, राग-द्वेष का कर्ता नहीं है, और राग-द्वेष, आत्मा का कार्य नहीं है। राग के 

आधार से मेरा ज्ञान नहीं होता, किन्तु अपने त्रैकालिक कारणस्वभाव में से ज्ञान का कार्य प्रगट होता 

है। ऐसे भेदज्ञान का साक्षात्‌ अनुभव करना, सो ही आत्मा का ग्रहण और रागादि बंध का त्याग है । 

आत्मा और बंध के बीच उपरोक्तानुसार पृथक्‍करण करके जिस स्वभाव का अपनेरूप अनुभव 

किया, उस स्वभाव में अभेद होकर ही पूर्णता होती है। आत्मस्वभाव को जानकर उसको ग्रहण 

करना ही आदि का, मध्य का और अन्तिम उपाय है । प्रारम्भ में वह है, पश्चात्‌ वह है और अन्त में 

भी वही है | बीच में दूसरे बंधभाव आयें तो वह उपाय नहीं है, किन्तु उन बंधभावों को 'स्वभाव से 

भिन्न हैं -ऐसा जानकर छोड़ देना, सो मुक्ति का उपाय | 

[ १९ ] परद्रव्य के कारण राग नहीं है, और पठन- श्रवण के राग के कारण ज्ञान नहीं है, 

किन्तुज्ञान की एकाग्रता से ही ज्ञान होता है। 

कोई गाली दे तो उसके कारण क्रोध नहीं होता । उसीप्रकार किसी भी परद्रव्य से राग या द्वेष 

नहीं होता-यह तो परद्॒व्यों से अपनी पृथकृता बतलाई है । किंतु यहाँ पर ' आत्मा में राग-द्वेष नहीं, 

और राग-द्वेष में आत्मा नहीं है '--ऐसा आत्मा और राग का भिन्नत्व समझाना है | ऐसे भिन्नत्व को 
जानकर स्व-सन्मुख होने से राग-द्वेष दूर हुआ और ज्ञान की निर्मलता बढ़ी | स्व-सन्मुख ज्ञान की 

एकता होकर जो निर्मलभाव प्रगट हुआ, वह गुण नहीं किन्तु पर्याय है । वह वर्तमान में नवीन प्रगट 

हुआ है, पूर्व की अवस्था में से वह निर्मल अवस्था नहीं आई है; किन्तु ज्ञानस्वभाव अर्थात्‌ 

जागृतचेतन सत्ता स्थायी पूर्ण निर्मल है, उसमें से ही विशेष निर्मलदशा हुई है । 

यदि कोई कहे कि बहुत पढ़ने से ज्ञान बढ़ेगा, अथवा बहुत सुनने से ज्ञान बढ़ जायेगा-तो 

उसकी बात मिथ्या है; और वैसा माननेवाले के राग में एकत्वबुद्धि है, किन्तु राग और ज्ञान के बीच 

भेदज्ञान नहीं है। ज्यों-ज्यों श्रवण या पठन बढ़े, त्यों-त्यों ज्ञान नहीं बढ़ता, किन्तु जैसे-जैसे 

ज्ञानस्वभाव में एकाग्र होकर राग का नाश करे, वैसे ही वैसे ज्ञान की वृद्धि होती है। श्रवण और 

पठन के ओर की वृत्ति तो राग है, क्‍या राग बढ़ाने से ज्ञान बढ़ेगा ? जिसप्रकार का कार्य हो, 

उसीप्रकार का कारण होता है। ज्ञान का कारण रागमय नहीं होता, किन्तु ज्ञानमय ही होता है। 

  ज्ञानरूपी कार्य का कारण तो अंतरंग में जो शक्ति भरी है-वह है । उस शक्तिस्वभाव के अवलम्बन 

से भेदज्ञान होता है, और उसी के अवलम्बन से मोक्षदशारूपी कार्य प्रगट होता है तथा भेद का लक्ष 

और रागनष्ट हो जाता है । परद्वव्य तो भिन्न हैं ही । 

[ २० ]मोक्षार्थी को किसका आलम्बन है ? 

एकमात्र चैतन्यस्वभाव के अतिरिक्त मोक्षार्थी के किसी का अवलम्बन नहीं है। अपने 

चैतन्यतत्व की एकाग्रता द्वारा जितनी ज्ञाता-दृष्टा स्वभाव की निर्मलता बढ़ती जाती है, उतना ही मैं 

हूँ और रागादि नाश होते जाते हैं; इसलिये वह मैं नहीं हूँ । ऐसे भेद करके चैतन्यस्वभाव के अनुभव 
में लीनता करना, सो परमानन्द से परिपूर्ण मोक्षदशा का उपाय है । 

इसप्रकार आचार्य भगवान ने करुणा करके पंचमकाल के जीवों को मुक्तिमार्ग का उपदेश 

दिया है, और उसे समझकर पंचमकाल के जीव मुक्तिमार्ग प्रगट कर कहते हैं | + 

  

  

  

    

  

  

[ श्री समयसार मोक्ष-अधिकार के व्याख्यानों से] 

आत्मा की छाप (लक्षण) चैतन्यस्वरूप है । उस चैतन्यस्वरूपी आत्मा के बदले यदि कोई 

अज्ञानी, विकार को आत्मा के रूप में समझे तो उससे आत्मा का स्वभाव कहीं विकाररूप नहीं हो 

जाता; जबतक आत्मा को विकारी मानता है, तबतक जीव का दुःख दूर नहीं हो सकता। चैतन्य 

जिसका चिह्न है-ऐसे आत्मा के स्वभाव में किसी राग या विकार का प्रवेश नहीं है, इसलिये 

चैतन्यस्वभाव में से उन सबका भेद किया जा सकता है, किन्तु चैतन्य तो आत्मा के साथ अभेद है; 

इसलिये उसे भेदा नहीं जा सकता। आत्मा को किसप्रकार ग्रहण करना और बंधभाव को 

किसप्रकार छोड़ना ?>-उसका उपाय बतलाते हुये आचार्यदेव श्री समयसारजी के १८२ वें कलश 

में कहते हैं कि 'जो कुछ भेदा जा सकता है-उस सबको स्वलक्षण के बल से भेदकर, जिसकी 

चिन्मुद्रा से अंकित निर्विभाग महिमा है-ऐसा शुद्धचैतन्य ही मैं हूँ '--ऐसी प्रज्ञा द्वारा आत्मा का 

  ग्रहण किया जा सकता है। प्रज्ञा द्वारा भेदा जा सके, उस सबको भेदना, अर्थात्‌ आत्मा को और 

रागादि बंधभावों को भेदा जा सकता है, इसलिये उसे भेदना-भिन्न जानना; किन्तु ज्ञान और आत्मा 

को नहीं भेदा जा सकता, वह तो निर्भेद हैं; इसलिये उस गुण-गुणी भेद का भी लक्ष नहीं करना 

चाहिये। आत्मस्वभाव की निर्विभाग महिमा है, इससे अनंतकाल से पर्याय में विकार होने पर भी 

स्वभाव की महिमा किंचित्‌ भी कम नहीं हुई और विकार कभी एक समयमात्र से किंचित्‌ भी बढ़ा 

नहीं है । आत्मा में कहीं विकार के परत के ऊपर परत नहीं चढ़ते, अर्थात्‌ एक से अधिक पर्यायों का 

विकार एकत्रित नहीं होता, उसकी स्वभाव महिमा तो निरंतर परिपूर्ण विकाररहित वर्तमान वर्तती 

है। किन्तु आत्मा ने स्वतः विपरीत मान्यता करके बंधभाव के द्वारा एक समयमात्र का संसार उत्पन्न 

किया है, तथापि स्वभाव से तो त्रिकाल शुद्ध चैतन्यमूर्ति परमात्मा है सम्यग्ज्ञान द्वारा शुद्धस्वभाव 

और बंधभाव के बीच का भेद जानकर, बंध को प्रथक्‌ किया जा सकता है और स्वभाव का ग्रहण 

किया जा सकता है। 

जीव का संसार अर्थात्‌ बंधभाव किसी पर-पदार्थ के कारण से नहीं हुआ है, और चैतन्य के 

स्वभाव में भी वह नहीं है; मात्र एक समय की अपनी योग्यता से, स्वभाव की एकता को तोड़कर 

एक-एक समय बंधभाव में स्थिर होकर अनंतकाल व्यतीत किया है । यदि स्वभाव के लक्ष से एक 

समयमात्र भी बंधभाव के साथ के एकत्वपने की मान्यता को जीव उड़ा दे तो उसके बंधभाव का 

अवश्य नाश हो जाय | परन्तु चैतन्यस्वभाव और बंधभाव को भिन्नरूप न जाने और स्वभाव की ओर 

लक्षन करे तो कहीं बंधभाव अपने आप दूर नहीं होता | अपने स्वभाव-सामर्थ्य को जाने बिना जीव 

ने अनंतकाल से अपना निर्माल्यपना ही माना है कि ' कर्म मुझे हैरान करते हैं और मुझे पर पदार्थों 

की सहायता चाहिये ।' किन्तु ज्ञानी उसे भेदज्ञान कराते हैं कि हे भाई ! तू तो चैतन्यस्वभाव है, तेरे 

स्वभाव में विकार का भी प्रवेश नहीं है तो फिर जड़कर्म होंगे ही कहाँ से ? इसलिये कर्मों का और 

विकार का भी लक्ष छोड़कर तू अपने चैतन्यस्वभाव को देख | एकबार अंतरंग से महिमा लाकर तू 

अपने चैतन्य-सामर्थ्य की हाँ तो कह | आत्मा, आत्मा में है और कर्म, कर्म में है । जहाँ एक द्रव्य में 

अन्य द्रव्यों का प्रवेश ही नहीं तो फिर अन्य द्रव्यों के साथ तुझे क्या प्रयोजन है ? तुझे अपनी 

अज्ञानदशा का ही दु:ख है, कर्मों का दुःख नहीं । दु:ख का कारण जो तेरी विकारीदशा है, वह भी 

तेरा स्वरूप नहीं है, इसलिये तुझे विकार और आत्मा को बीच का भेदज्ञान बताते हैं, यह भेदज्ञान 

ही दुःख टालने का उपाय है। 

Ie: आत्मधर्म : ४५-४६ 

  

  

  

    

    

    

  

  

  

  

  

    

    

 



  प्रश्न --चैतन्यस्वरूप आत्मा का ही ग्रहण करना कहा है, किन्तु ' मैं चैतन्यस्वरूप आत्मा 

हूँ,' ऐसा लक्ष में लेने को जाते हुए भी भेद का विकल्प आये बिना रहता ही नहीं है, तो फिर 
विकल्परहित आत्मा का ग्रहण किसप्रकार किया जाय ? 

उत्तर -- प्रथम भूमिका में गुण-गुणी भेद इत्यादि का विचार आयेगा अवश्य, किन्तु आत्मा 

के चैतन्य लक्षण से उसे भिन्न जानकर, अभेद चैतन्य की ओर उन्मुख होना। भले ही बीच में भेद 

आये, किन्तु यथार्थरूप से छह कारकों में चैतन्य वस्तु एक ही है, उस चैतन्य में कोई भेद नहीं है। 

इसप्रकार चैतन्यस्वभाव की मुख्यता करके और भेद को गौण करके स्वरूपोन्मुख होकर भावना 

करने से ही चैतन्य का ग्रहण होता है, वही सम्यग्दर्शन है, और उसी उपाय से मोक्ष होता है । 

    

  

  

  

( भगवान श्री कुन्दकुन्द प्रवचनमंडप की दीवारों पर २९ सुन्दर चित्र बने हैं, जिन्हें देखते ही परमयतवित्र 

संतों का CRY होता है, और ज्ञान- ध्यान- धक्ति-वैय्य एवं निशचलता के पुरुषार्थप्रेरक दृश्य देख-देखकर 

जिज्ञायुओं का आत्मा डोलने लगता है । उन चित्रों का संक्षित विवरण यहाँ पर दिया जाता है (7 

(१) भगवान श्री कुंदकुंदाचार्य देव वन में ताड़पत्र पर समयसार शास्त्र लिख रहे हैं । 

(२) परमपूज्य, परमोपकारी गुरुदेवश्री कानजीस्वामी । 

(३) श्री धरसेन आचार्य श्री पुष्पदन्‍्त और भूतबलि नामक मुनिवरों को षघटखण्डागम का 

ज्ञा दे रहे हैं। ( आचार्यदेव का स्वप्न तथा मुनियों की मंत्रसाधना को भी दिखाया है ।) 
(४) श्री श्रेयांसकुमार, मुनिदशा में स्थित भगवान श्री ऋषभदेव को पड़गाहन करके 

नवधाभक्तिपूर्वक इक्षुरस का आहार दे रहे हैं । 

(५) शाश्वततीर्थ श्री सम्मेदशिखरजी | 

(६) श्री नेमिनाथ भगवान की लग्नयात्रा और दीक्षा प्रसंग । 

(७) श्री सीमंधर भगवान की माता जी के १६ स्वप्न और गर्भकल्याणक के शुभप्रसंग पर 

इन्द्र, इन्द्राणी आदि दिव्य वस्त्राभूषण से माता-पिता की पूजन कर रहे हैं । 
(८) श्री सीमंधर भगवान के जन्मकल्याणक के प्रसंग पर इन्द्र ऐशवत हाथी पर भगवान 

को लेकर मेरु पर्वत पर जाता है और वहाँ जन्माभिषेक करता है । 

(९) श्री सीमंधर भगवान का दीक्षा कल्याणक प्रसंग । 

(१०) श्री सीमंधर भगवान का केवलज्ञान कल्याणक प्रसंग 

(११) चेलना रानी, यशोधर मुनिराज का उपसर्ग दूर करती है, और श्रेणिक राजा जैनधर्म 

के श्रद्धालु होते हैं 

(१२) लंका पर विजय प्राप्त कर श्री सीताजी को लेकर श्री रामचन्द्रजी उसी समय भगवान 

शांतिनाथ के मन्दिर में जाकर सीताजी, लक्ष्मण, विशल्या, हनुमान, सुग्रीव और भामण्डल सहित 

नृत्य-संगीत पूर्वक भगवान की भक्ति स्तुति कर रहे हैं । 

(१३) श्मशान में ध्यानस्थ सुदर्शन सेठ को दासी द्वारा बुलवालकर अपनी कुवासना की 

इच्छा में न फँसते देखकर अभयारानी विडम्ब बनाती है; राजा की आज्ञा से सुदर्शन सेठ का वध 

करते समय तलवार नहीं चलती और सेठ दीक्षा धारण करते हैं । 

(१४) सुकौशल के पिता कीर्तिधरमुनि को आहार लेने के लिये नगर में आता देखकर 

सुकौशल की माता सहदेवी उन मुनि को नगर के बाहर निकलवा देती है । मुनिराज नगर के बाहर 

ध्यान में बैठ जाते हैं । रोती हुई धायमाता से मुनि का वृतांत सुनकर सुकौशलकुमार मुनि के पास 

दौड़े जाते हैं और वहाँ अश्रुपात करते हैं तथा दीक्षा लेते हैं । सहदेवी पुत्र के शोक में दु:ःखी होकर 

मृत्यु को प्राप्त करती है और बाघण होती है तथा ध्यानमग्न सुकौशल मुनि का भक्षण करती है, 

सुकौशल अंतकृत केवली होते हैं, बाघण कीर्तिधर मुनि के उपदेश से जातिस्मरणज्ञान को प्राप्त कर 

संन्यास धारण करती है और देवलोक में जाती है । 

(१५) नवपरिणित वज्रबाहुकुमार अपनी रानी मनोदया और साले उदयसुन्दर सहित 

ससुराल की ओर जाते हैं । मार्ग में ध्यानस्थ मुनि को देखकर वज्बाहुकुमार उनकी ओर एकटक 

देखते रह जाते हैं, तब उदयसुन्दर हँसी उड़ाता है, वज्रबाहु दीक्षित होते हैं, साथ में उदयसुन्दर तथा 

२६ राजकुमार दीक्षित होते हैं, और मनोदया अर्जिका होती हैं । 
(१६) कैलास पर्वत पर भरतचक्रवर्ती द्वारा प्रतिष्टापित भूत, वर्तमान, और भविष्य की 

चौबीसी के जिनबिंब तथा भरत चक्रवर्ती द्वारा मुनि श्री बाहुबलि जी की पूजन और केवलज्ञान को 

प्राप्त बाहुबलि जी का दृश्य । 

(१७) महावीर भगवान का जीव पूर्व के दसवें भव में सिंह पर्याय में था और हिरण का 

शिकार कर रहा था ।उससमय दो चारणऋद्धिधारी मुनि आकाशमार्ग से जा रहे थे, वे नीचे आते हैं 

और उपदेश देते हुए कहते हैं कि--' ओरे हे सिंह ! तुझे दसवें भव में तीर्थंकर होना है;' उसी समय 

सिंह को जातिस्मरणज्ञान होता है, आँखों से आँसू बहने लगते हैं और वह सम्यग्दर्शन प्राप्त करके 
निराहार ब्रत ग्रहण करता | 

(१८) श्री सीमंधर भगवान, श्री कुन्दकुन्दाचार्यदेव, श्री अमृतचद्धाचार्यदेव, श्री कानजी 

स्वामी और श्रोतागण | 

(१९) श्री सुकमालजी खिड़की में से मुनिराज के दर्शन करके नीचे उतरते हैं और मुनिराज 

से ऐसा सुनकर कि - “मेरी आयु तीन दिन की शेष है ' तुरन्त ही दीक्षित हो जाते हैं और वन में 

जाकर ध्यान करते हैं, वहाँ सियालनी उनका भक्षण करती है। 

(२०) श्री शांतिनाथ भगवान पूर्व के पाँचवें भव में विदेहक्षेत्र में क्षेमंकर तीर्थंकर के पुत्र 

वज्रयुध चक्रवर्ती थे। इन्रसभा में उनके ज्ञान की प्रशंसा सुनकर एक देव परीक्षा लेने आता है और 

उनके ज्ञानसामर्थ्य को देखकर आश्चर्यचकित होता है तथा उनकी स्तुति करता है। तथा श्री 

शांतिनाथ भगवान पूर्व तीसरे भव में विदेहक्षेत्र में श्री धनाथ तीर्थंकर के पुत्र थे। बे प्रौषधोपवास 

करके वन में मेरु समान अचल होकर ध्यान करते हैं; तब इन्द्रसभा में उनके शील की प्रशंसा 

सुनकर दो देवियाँ परीक्षा करने आती हैं, और उनका शील देखकर वे आश्चर्यचकित होकर उन्हें 

नमस्कार करती हैं । 

(२१) श्री सीताजी की अग्नि-परीक्षा के पश्चात्‌ श्री रामचंद्रजी उनसे गृह पधारने के लिये 

कहते हैं; किन्तु वे उसका अस्वीकार करके अर्जिका बनती हैं । 

(२२) पूर्वभव में जो श्रीकंठ राजा का भाई था, वह इन्द्र, देवों सहित अष्टाहिका पर्व के 

दिनों में नंदीश्वर द्वीप को ( श्रीकंठ राजा के महल के ऊपर से ) जाता है, उसे देखकर श्रीकंठ राजा 

भी भक्तिवश होकर रानी सहित विमान द्वारा नंदीश्वरद्कीप की ओर जाते हैं, किन्तु मानुषोत्तर पर्वत 

पौष-माघ : २४७५ PUR: 

  

  

  

      

  

  

  

    

  

    

  

  

  

  

 



    के निकट आते ही उनका विमान रुक जाता है, उससे वे वैराग्य धारण करके वहीं मुनि हो जाते हैं । 

(२३) दुष्ट बलिराजा अकम्पनाचार्य आदि ७०० मुनियों को अग्नि का उपसर्ग करता है। 

श्री विष्णुकुमार मुनि वैक्रियाऋद्धि से ब्राह्मण का रूप धारण करके उस उपसर्ग को शांत करते हैं 

तथा उनसे बलिराजा क्षमा माँगता है। 
(२४) राम-लक्षण-सीता वन में सुगुप्ति-गुप्ति मुनि नामक मुनियों को आहारदान देते हैं । 

(२५) वेदधर्म की चर्चा करते हुए इन्द्रभूति को लेकर ब्राह्मण रूपधारी इन्द्र, महावीर 

भगवान के समवसरण की ओर जाता है । मानस्तम्भ को देखते ही इन्द्रभूति का मान गलित हो जाता 

है और समवसरण के अन्दर प्रवेश करके वही गौतम गणधर बनते हैं । 

(२६) अंजनचोर, सींके को काटकर प्राप्त की हुई विद्या के द्वारा अकृत्रिम चैत्यालय को 

जाता है, वहाँ जिनदत्त सेठ भी पूजा कर रहे हैं | पश्चात्‌ वे दोनों मुनि के पास जाकर उपदेश श्रवण 
करते हैं, और अंजन मुनि होकर ध्यानमग्न होता है तथा केवलज्ञान प्राप्त करता है । 

(२७) श्रीमद्‌ राजचन्द्र ( श्री सिद्धशिला ईडर का दृश्य ) 

(२८) सुभद्रा सेठानी ने चन्दनासती को सांकल से बाँध रखा है । यह भगवान महावीर को 

आहारदान देने की भावना भाती हैं; भावना करते-करते उसके बंधन खुल जाते हैं और चन्दनासती 

भगवान का पड़गाहन करके नवधाभक्तिपूर्वक आहारदान देती हैं, उस समय देव पुष्पवृष्टि करते हैं 

और पश्चात्‌ चंदना अर्जिका होती हैं । 

(२९) पाँचों पांडव शत्रुंजय पर्वत के ऊपर ध्यानमग्न मुनिदशा में स्थित हैं | वहाँ दुर्योधन 

का भानजा क्रोधाविष्ट होकर उन्हें लोहे के धगधगाते आभूषण (कड़े) पहिनाकर उपसर्ग करता है । 

इसके अतिरिक्त श्रीमण्डप के मूल प्रवेशद्वार पर श्री कुन्दकुन्दप्रभु की एक सुन्दर कलायम, 

ध्यानस्थ, शांतमूर्ति बनाई गई है, उसका दृश्य सुन्दर एवं आकर्षक है । 

IW 
a जाम 

With the permission of the Baroda Govt. 
ATMADHARMA order No. 30-24 date 31-10-44 Regd. No. B. 4875 

    ## जैनधर्म के सिद्धान्तों का अध्ययन करना चाहते हैं ? 

$8 शाश्वत सुख का मार्ग जानना चाहते हैं ? 

& ame वस्तुस्वरूप को समझना चाहते हैं ? 
तो 

अध्यात्मयोगी पूज्य श्री कानजी स्वामी द्वारा भगवत्‌ श्री 

कुन्दकुन्दाचार्यकृत ग्रन्थों पर तथा अन्य अध्यात्मग्रन्थों पर किये गये 

विस्तृत विवेचन अवश्य पढ़िये :-- 

समयसार प्रवचन :-- (प्रथम भाग) निश्चय-व्यवहार की 

संधिपूर्वक यथार्थ मोक्षमार्ग की प्ररूपणा | पृष्ठ ४८८, सजिल्द, मूल्य छह 

रुपया, डाकव्यय दस आना अतिरिक्त । 

मुक्ति का मार्ग :--अरिहंतदेव का स्वरूप और सर्वज्ञसिद्धि पर 

युक्तिपूर्ण विवेचन- ग्रन्थ | मूल्य दस आना डाकखर्च माफ । 

मूल में भूल :-- उपादान-निमित्त संवाद को लेकर अद्भुत 

विवेचनात्मक ग्रन्थ | मूल्य बारह आना, डाकखर्च माफ । 
मँगाने का पता-- 

श्री जैन स्वाध्यायमंदिर टूस्ट अनेकान्त मुद्रणालय 
सोनगढ़ ( काठियावाड़ ) मोटा आंकड़िया ( काठियावाड़ ) 

  

    

  

    

  

  

  
  

मुद्रक : चुनीलाल माणेकचंद रवाणी, शिष्ट साहित्य मुद्रणालय, दास कुंज, मोटा आंकडिया ता. ०२-०२-४९ 
प्रकाशक : जमनादास माणेकचंद रवाणी, आत्मधर्म कार्यालय, मोटा आंकडिया, काठियावाड


	Introduction
	Shree Parmaatm-Prakash-Pravachan
	Aatmaa Swat: Hee Gyaan Aur Sukhroop Hotaa Hai, Use......Hai !
	' Shree Mandap ' Ki Deewaro Se... 
	Asht-Praabhrut Pravachan
	PanchamKaal Ke Jeevo Ko Dharm Ka Upadesh
	Bhed-Vigyaan
	Chitra
	Yadi Aap.................................

